
Cynyddodd pris cyfartalog cartref a werthwyd yng 
Nghymru ychydig i £233,200 yn y chwarter olaf, gan aros 
ar yr un lefel fwy neu lai ag y dechreuodd yn chwarter 
cyntaf 2024.

Mae’r ffigurau wedi’u rhyddhau gan Fynegai Prisiau 
Tai Cymru Cymdeithas Adeiladu Principality ar gyfer 
Ch4 2024 (Hydref - Rhagfyr), sy’n dangos cynnydd 
a gostyngiad mewn prisiau tai ym mhob un o’r 22 o 
awdurdodau lleol yng Nghymru. 

Roedd y cynnydd mewn gwerthiannau yn golygu bod 
nifer y trafodion ar ei lefel uchaf ers tair blynedd, yn 
dilyn twf o’r naill chwarter i’r llall a oedd yn arwydd 
o awydd cryf ymhlith prynwyr, a marchnad dai yng 
Nghymru sydd ar fin troi cornel.

Cyfnod Gwell 
ar y Gorwel 
i’r Farchnad 
Dai yng 
Nghymru

Iain Mansfield,  
Dywedodd Iain Mansfield,  
Prif Swyddog Ariannol 
Cymdeithas Adeiladu Principality:
       Mae’r farchnad dai yng Nghymru wedi dangos 
gwytnwch yn erbyn amgylchedd heriol drwy gydol 
2024, gyda Mynegai Prisiau Tai Principality yn 
dangos arwyddion clir o hyder newydd. 

Mae’r twf cyson mewn trafodion yn amlygu 
galw cryf am dai wedi’i ategu gan her barhaus 
cyflenwad cyfyngedig, sy’n parhau i lunio tirwedd 
y farchnad.

“

Newid  
blynyddol %

Newid 
chwarterol %

Cynnydd mewn 
trafodion%

Pris  
Cyfartalog Tai

-0.4 +0.3 £233,19418 Ch3 2024
vs Ch4 2024

Cynyddodd pris cyfartalog cartref a werthwyd yng 
Nghymru 0.3% ym mhedwerydd chwarter 2024, sydd 
ond 0.4% yn is na’r flwyddyn flaenorol, ond sy’n dal i fod 
6% yn is na’i uchafbwynt o £249,000 ar ddiwedd 2022. 
Mae hyn yn cynrychioli egin gobaith i’r farchnad dai yng 
Nghymru, gyda disgwyl y bydd prisiau yn codi ac y bydd 
amgylchedd mwy ffafriol o ran cyfraddau yn 2025. 

Er gwaethaf y darlun cenedlaethol hwn, bydd gan y rhai 
sydd am brynu neu werthu eu cartref o bosibl ddiddordeb 
yn y symudiad mewn prisiau ar lefel ranbarthol, sy’n 
cyflwyno darlun cymysg yn dibynnu ar leoliad. Mae rhai 
ardaloedd, fel Sir Gaerfyrddin ac Ynys Môn, yn gweld 
cynnydd mewn prisiau, felly gallai prynwyr ddisgwyl talu 
mwy, a allai gael ei adlewyrchu’n rhannol yn y nifer llai 
o drafodion. Mae’n bosibl y bydd ardaloedd eraill fel 

Merthyr Tudful yn gweld gostyngiad mewn prisiau, gyda 
phrisiau tai yn yr ardal yn gostwng 17.9% yn ystod tri 
mis olaf y flwyddyn. Er bod y rhif hwn yn ymddangos yn 
eithaf syfrdanol, gellir priodoli elfen o’r gostyngiad hwn i’r 
math o eiddo a werthwyd yn ystod y cyfnod hwn, megis 
cynnydd mewn tai teras, felly mae’n bwysig edrych ar y 
duedd o’r naill flwyddyn i’r llall ar gyfer y rhanbarth, sy’n 
awgrymu gostyngiad o ychydig dros 5%. 

Yn gyffredinol, gall ein hymchwil, sy’n seiliedig ar ddata 
Cofrestrfa Tir EF, ddatgelu bod llai o ostyngiadau mewn 
prisiau mewn ardaloedd rhanbarthol nag a welwyd 
flwyddyn yn ôl, ar gyfer tri chwarter olaf y flwyddyn, gan 
gynnig rhywfaint o sefydlogrwydd i brynwyr a gwerthwyr 
mewn marchnad sy’n newid. 



The Principality Building Society House Price Index for Wales is prepared from dataset provided by Acadata using its methodology. It is published as a secondary source of economic information, 
but is not intended to be relied on for any commercial or personal decisions and no responsibility is assumed by Principality or Acadata if it is used contrary to that intention.

Mae siart 1 isod yn dangos pris cyfartalog cartrefi yng Nghymru 
dros y pum mlynedd diwethaf, wedi’i addasu’n briodol ar gyfer 
y cymysgedd o fathau o eiddo ac effeithiau tymhorol. Roedd 
prisiau 0.3% yn uwch ym mhedwerydd chwarter 2024, gyda 
phrisiau mwy neu lai’n dychwelyd i’r lefel a welwyd ar ddechrau’r 
flwyddyn.

Ar ôl cyrraedd uchafbwynt o ychydig dros £249,000 ar ddiwedd 
2022, mae pris cyfartalog cartref yng Nghymru £16,000 yn is erbyn 
hyn, sef tua £233,200, sy’n cynrychioli gostyngiad o 6%.

Er y gallai hyn edrych fel gostyngiad ar yr olwg gyntaf, mae prisiau 
cyfartalog wedi bod uwchlaw’r pwynt isel a adroddwyd yn y 
chwarter cyntaf am y tri chwarter diwethaf. Mae’r gostyngiad o 
0.4% o’r naill flwyddyn i’r llall yn cynrychioli addasiad cyffredinol, 
gan fod y gostyngiad hwn yn llai arwyddocaol na’r rhai a welwyd 
yn flaenorol, sy’n arwydd o gyfeiriad teithio cadarnhaol newydd.

Prisiau tai cyfartalog yng Nghymru 
y 5 mlynedd diwethaf

 
 
Mae marchnad dai fwy sefydlog yn newyddion i’w 
groesawu i brynwyr ac mae’n dyst i’r galw cryf am dai, 
a ysgogir gan brynwyr sydd am ymuno â’r farchnad neu 
symud o fewn y farchnad, er gwaethaf tirwedd heriol y 
blynyddoedd diwethaf. Mae’r galw hwn yn amlwg yn y 
tua 12,800 o drafodion a gofnodwyd yng Nghymru yn y 
pedwerydd chwarter, sy’n cynrychioli cynnydd o 18% o 
gymharu â’r trydydd chwarter. Mae hefyd yn gynnydd o 
28% o’r naill flwyddyn i’r llall – y lefel uchaf a welwyd 
ers diwedd 2021. 

Mae hyn yn adlewyrchu’r adferiad parhaus mewn 
trafodion a ddechreuodd yn yr ail chwarter ac mae’n 
dangos, er gwaethaf pwysau parhaus costau byw a 
chyfraddau uwch, fod y galw yn parhau i dyfu. 

Mae’n debyg mai un o’r ffactorau allweddol sy’n ysgogi’r 
galw hwnnw yw’r cyflenwad isel o dai yng Nghymru. Yn 
2019, awgrymodd ymchwil Llywodraeth Cymru ei hun fod 
ar Gymru angen rhwng 6,700 a bron i 10,000 o gartrefi 
newydd o bob math ar gyfartaledd, bob blwyddyn, i 
ddiwallu’r angen am dai. Er gwaethaf targed hirsefydlog 
Llywodraeth Cymru i adeiladu 20,000 o gartrefi newydd 
erbyn 2026 i leddfu cyfyngiadau tai, mae lefelau 
presennol y cyflenwad yn is na’r gofyniad hwn. 

Er bod cyflenwad yn her wirioneddol i brynwyr, mae 
mwy y gellir ei wneud hefyd i gefnogi prynwyr o ran 
fforddiadwyedd – yn enwedig y rhai sy’n gobeithio camu 

ar yr ysgol dai am y tro cyntaf. Cynhaliodd Principality 
arolwg diweddar a ddatgelodd fod 75% o’n Haelodau 
a ymatebodd yn dweud bod prisiau tai yn y DU yn ‘rhy 
uchel’, a 74% arall o ymatebwyr yn cytuno ei bod yn 
‘anos o lawer’ i bobl ifanc gamu ar yr ysgol dai.

At ei gilydd, gyda chwyddiant uwchlaw’r targed a’r 
disgwyl y bydd cyfraniadau yswiriant gwladol uwch 
i gyflogwyr yn arafu twf cyflogau, bydd y farchnad 
yn edrych at benderfyniad Banc Lloegr ar y gyfradd 
sylfaenol i leddfu fforddiadwyedd. 

Ar ôl ystyried ffactorau tymhorol, gan gynnwys yr 
Etholiad Cyffredinol y llynedd a Chyllideb yr Hydref, 
rydym yn edrych tuag at adferiad graddol yn y farchnad, 
gyda Chymru yn dangos arwyddion cadarnhaol o 
welliant cyson.

Wrth edrych ymlaen, mae Llywodraeth y DU wedi datgan 
ei bod wedi ymrwymo i ddiwygiadau cynllunio helaeth 
er mwyn adfer targedau tai lleol – gan ganolbwyntio’n 
benodol ar gynyddu tai cymdeithasol a fforddiadwy. 
Mae hyn, ynghyd â’r cymorth ychwanegol ar gyfer 
prynwyr tro cyntaf yng Nghymru, a gyhoeddwyd yng 
Nghyllideb ddiweddar Llywodraeth Cymru, yn golygu 
bod y rhagolygon ar gyfer y dyfodol yn gadarnhaol. Yn 
ddi-au, mae mwy i’w wneud i hwyluso fforddiadwyedd, 
ac fel cyllidwr blaenllaw sy’n gweithio gyda’r rhan fwyaf 
o gymdeithasau tai yng Nghymru, mae gan Principality 
fuddiant breintiedig mewn bod yn rhan o’r ateb.

“

Parhaodd Iain..

Siart 1: Prisiau tai cyfartalog yng Nghymru, y 5 mlynedd diwethaf 
Ffynhonnell: Acadata, wedi’i addasu yn ôl y cymysgedd o eiddo ac yn dymhorol

Caiff Mynegai Prisiau Tai Cymru Principality ei baratoi gan ddefnyddio set ddata a ddarperir gan Acadata, gan ddilyn ei fethodoleg. Caiff ei gyhoeddi fel ffynhonnell eilaidd o wybodaeth 
economaidd, ond ni ddylid dibynnu arno ar gyfer unrhyw benderfyniadau masnachol na phersonol ac ni fydd Principality nac Acadata yn cymryd unrhyw gyfrifoldeb os caiff ei ddefnyddio yn groes 
i’r bwriad hwnnw.

Er bod y dirywiad yn y farchnad wedi cael effaith andwyol ar bob 
math o eiddo, gyda phrisiau dipyn yn is na’u huchafbwyntiau 
blaenorol ar gyfer pob math o eiddo, mae perfformiad y farchnad 
wedi amrywio yn y gorffennol diweddar (gweler Siart 2).

Y nodwedd amlycaf yw mai tai teras sydd wedi perfformio gryfaf; 
gwelwyd enillion cymedrol o’r naill flwyddyn i’r llall drwy gydol 
2024.

Mae tai sengl a thai pâr wedi cael profiad mwy anghyson, er 
bod y ddau wedi gorffen 2024 ychydig yn fwy cadarnhaol nag y 
gwnaethant ddechrau’r flwyddyn. 

Er na ddylem ddarllen gormod i mewn i’r wybodaeth am 
fflatiau, o ystyried bod gwerthiannau cyfyngedig mewn llawer o 
ardaloedd yn golygu bod prisiau fflatiau yr adroddir arnynt yn fwy 
cyfnewidiol, ymddengys fod prisiau fflatiau yn farwaidd unwaith 
eto, er bod arwyddion o farchnad gryfach yn Abertawe.

Newid % blynyddol mewn prisiau yn ôl math o eiddo 
12 mis hyd at fis Rhagfyr 2024

The Mill
Datblygiad yng Nghaerdydd. 
Ariannwyd gan Principality Fasnachol 

Newid % blynyddol mewn prisiau yn ôl math o eiddo, Cymru, 12 mis hyd at fis Rhagfyr 2024 
Ffynhonnell: Acadata, wedi’i addasu yn ôl y cymysgedd o eiddo ac yn dymhorol

Daearyddiaeth  
Newidiadau blynyddol a chwarterol mewn prisiau tai cyfartalog 

Awdurdod Lleol Rhag 2023 Medi 2024 Rhag 2024
Newid 

Blynyddol 
%

Newid 
Chwarterol 

%

Blaenau Gwent £143,826 £153,357 £156,044 8.5 1.8

Pen-y-bont ar Ogwr £227,845 £227,773 £232,053 1.8 1.9

Caerffili £204,553 £204,461 £205,258 0.3 0.4

Caerdydd £298,890 £297,226 £283,740 -5.1 -4.5

Sir Gaerfyrddin £208,460 £210,824 £227,702 9.2 8.0

Ceredigion £271,326 £268,575 £261,115 -3.8 -2.8

Conwy £236,492 £236,787 £243,652 3.0 2.9

Sir Ddinbych £210,945 £212,723 £208,846 -1.0 -1.8

Sir y Fflint £236,691 £221,144 £228,433 -3.5 3.3

Gwynedd £252,744 £227,718 £221,330 -12.4 -2.8

Ynys Môn £277,310 £257,168 £277,120 -0.1 7.8

Merthyr Tudful £159,828 £184,450 £151,514 -5.2 -17.9

Sir Fynwy £344,933 £366,699 £352,239 2.1 -3.9

Castell-nedd Port Talbot £176,844 £169,096 £170,932 -3.3 1.1

Casnewydd £248,535 £245,814 £234,624 -5.6 -4.6

Sir Benfro £264,305 £249,311 £240,674 -8.9 -3.5

Powys £252,425 £269,531 £258,399 2.4 -4.1

Rhondda Cynon Taf £174,172 £173,150 £177,908 2.1 2.7

Abertawe £224,328 £235,500 £235,566 5.0 0.0

Bro Morgannwg £319,363 £324,288 £292,868 -8.3 -9.7

Torfaen £213,946 £212,310 £205,557 -3.9 -3.2

Wrecsam £210,071 £221,789 £221,928 5.6 0.1

Cymru £234,086 £232,430 £233,194 -0.4 0.3

Ffynhonnell: Acadata, wedi’i addasu yn ôl y cymysgedd o eiddo ac yn dymhorol



Cliciwch yma i weld map MPT Cymru Principality

Newidiadau chwarterol mewn prisiau  
fesul awdurdod lleol 

Rhagfyr 2024

Ffynhonnell: Amcangyfrifon Cofrestrfa Tir EF ac Acadata

Caiff Mynegai Prisiau Tai Cymru Principality ei baratoi gan ddefnyddio set ddata a ddarperir gan Acadata, gan ddilyn ei fethodoleg. Caiff ei gyhoeddi fel ffynhonnell eilaidd o wybodaeth 
economaidd, ond ni ddylid dibynnu arno ar gyfer unrhyw benderfyniadau masnachol na phersonol ac ni fydd Principality nac Acadata yn cymryd unrhyw gyfrifoldeb os caiff ei ddefnyddio yn groes 
i’r bwriad hwnnw.

Mae Ffigur 1 yn mapio’r newidiadau diweddaraf mewn 
prisiau chwarterol fesul awdurdod lleol. Mae lliwiau 
coch tywyllach yn dynodi awdurdodau lleol lle mae 
prisiau wedi codi gyflymaf ers y trydydd chwarter hyd 
at las lle mae prisiau wedi gostwng.

Dechreuodd y cynnydd mewn prisiau yn yr ail chwarter 
ostwng ychydig yn y ddau chwarter diwethaf, gyda 
deg o awdurdodau lleol yn postio cynnydd chwarterol 
mewn prisiau yn Ch4 – yn debyg i’r chwarteri 
diweddaraf.

Wedi dweud hynny, ym Mlaenau Gwent – un o’r 
awdurdodau sydd â’r prisiau eiddo isaf – gwelwyd 
cynnydd o 1.8% mewn prisiau yn Ch4 i gofnodi 
uchafbwynt newydd o ychydig dros £156,000. 

Rydym hefyd yn gweld gwahaniaeth yn y darlun 
ar draws y pedair prif ddinas, gyda Chaerdydd a 
Chasnewydd yn postio gostyngiadau yn flynyddol 
ac yn chwarterol, tra bod Abertawe a Wrecsam yn 
gwneud y gwrthwyneb. 

Gan ganolbwyntio ar newidiadau blynyddol ar draws 
Cymru gyfan, nid yw’r darlun yn arbennig o ddramatig, 
er ei bod yn werth nodi bod llawer llai o awdurdodau 
wedi bod yn adrodd bod prisiau’n is na blwyddyn yn ôl 
am y tri chwarter diwethaf.

 

Mae trafodion wedi cynyddu eto yn y pedwerydd chwarter, gan barhau â’r adferiad mewn gwerthiannau eiddo  
a ddechreuodd yn yr ail chwarter.

 Trafodion chwarterol yn ôl math o eiddo, 
2023 a 2024

Ch1 2023 Ch2 2023 Ch3 2023 Ch4 2023

Ch1 2023 Ch2 2023 Ch3 2023 Ch4 2023

Amcangyfrifon Cofrestrfa Tir EF ac Acadata

Gwelwyd adferiad graddol yn 2024, gyda chynnydd sylweddol mewn galw, ond roedd tystiolaeth o 
wrthwynebiad parhaus yn y farchnad i brisiau uwch. Fodd bynnag, os bydd y gostyngiadau rhagamcanol 
mewn cyfraddau llog a morgeisi yn digwydd yn ôl y disgwyl, bydd y farchnad yn debygol o ymateb yn yr  
un modd, a rhagwelir y bydd prisiau’n cynyddu.

Yng Nghyllideb Rhagfyr Llywodraeth Cymru, codwyd cyfradd y Dreth Trafodiadau Tir (LTT) ar bryniannau 
eiddo ychwanegol 1%.

O ran y prif gyfraddau preswyl a gymhwysir i’r farchnad breswyl prif ffrwd, mae tua 60% o drafodion  
(y rhai o dan £225,000) wedi’u heithrio rhag LLT a bydd hyn yn parhau. Bydd y cynnydd arfaethedig yn y 
Dreth Trafodiadau Tir yn cael rhywfaint o effaith, ond effaith gyfyngedig fwy na thebyg, ar y farchnad.  
Yn wir, mae’n symud y cydbwysedd ychydig o blaid prynwyr tai. 

Mae rhagor o newyddion da hefyd gan fod Llywodraeth Cymru wedi ymestyn y cynllun Cymorth i Brynu  
hyd at fis Medi 2026, ac wedi rhoi’r cyllid ar waith i wneud hyn (£57m), gan gefnogi prynwyr tai newydd  
ac adeiladwyr tai. 

Ar y cyfan, mae cryn dipyn o bositifrwydd ynghylch y farchnad yng Nghymru. Nododd arolwg RICS ar 
gyfer mis Tachwedd fod mwy o ymholiadau, cyfarwyddiadau a gwerthiannau y cytunwyd arnynt, ac mae 
rhagolygon diweddaraf Savills yn awgrymu y bydd prisiau yng Nghymru yn codi 3.5% yn 2025 a 5.5% 
yn 2026, gyda rhagolygon ar gyfer cynnydd o 25% dros y 5 mlynedd nesaf. Mae hyn i gyd yn tanlinellu’r 
ymdeimlad bod y farchnad wedi troi cornel.  

Rhagolygon ar gyfer y Dyfodol


